
Digriet tal-Gvern
li jemenda d-Digriet dwar l-użu ta’ vetturi fit-triq
B’deċiżjoni tal-Gvern, l-§§ 2, 13, 17, 19a, 19b, 20, 21, 23, 23a, 24, 26, 27, 32, 32a, 33, 36, 45, 46, 51b, 52 u 57, billi l-§ 2 jinsab fid-Digrieti 407/2013 u 570/2017, l-§§ 13, 19a, 27, 32, 32a u 52 jinsabu fid-Digriet 407/2013, l-§ 17 jinsab parzjalment fid-Digrieti 303/1996, 1227/2011 u 407/2013, l-§ 19b jinsab fid-Digriet 1243/2002, l-§ 20 jinsab fid-Digrieti 407/2013 u 123/2017, l-§ 21 jinsab fid-Digrieti 407/2013, 47/2017 u 240/2017, l-§ 23 jinsab fid-Digriet 47/2017, l-§ 23a jinsab fid-Digriet 1062/2013, l-§ 24 jinsab fid-Digrieti 407/2013, 240/2017 u 206/2018, l-§ 26 jinsab fid-Digriet 1227/2011, l-§ 33 jinsab fid-Digriet 487/2009, l-§ 36 jinsab parzjalment fid-Digriet 531/1993, l-§ 45 jinsab fid-Digriet 1612/2015, l-§ 46 jinsab fid-Digrieti 670/1997, 407/2013 u 240/2017, l-§ 51b jinsab fid-Digriet 570/2017 u l-§ 57 jinsab parzjalment fid-Digrieti 1453/1992 u 47/2017, tad-Digriet dwar l-użu ta’ vetturi fit-triq (1257/1992) huma emendati, l-§ 22 imħassar mid-Digriet 670/1997 huwa sostitwit bl-§ 22 ġdid, u l-§ 32 ġdid jiddaħħal kif ġej:

§ 2
Definizzjonijiet
Id-dispożizzjonijiet tal-Att dwar il-Vetturi u r-regolamenti adottati skont dan l-Att japplikaw għad-definizzjoni tal-vetturi, tal-kategoriji ta’ vetturi u tad-dimensjonijiet u l-mases tal-vetturi. Barra minn hekk, id-definizzjoni tad-dimensjonijiet u l-mases tal-vetturi hija rregolata mir-Regolament tal-Kummissjoni (KE) Nru 1230/2012 li jimplimenta r-Regolament (KE) Nru 661/2009 tal-Parlament Ewropew u tal-Kunsill dwar rekwiżiti għall-approvazzjoni tat-tip għall-mases u d-dimensjonijiet tal-vetturi bil-mutur u t-trejlers tagħhom u li jemenda d-Direttiva 2007/46/KE tal-Parlament Ewropew u tal-Kunsill.
Għall-finijiet ta’ dan id-digriet:
1)	massa konnessa għandha tirreferi għall-massa reali permissibbli tal-vettura rmunkata meta tkun igganġjata, minbarra l-massa tal-akkopjar bin-nagħla jew l-akkopjar bi żbarra tal-irmonk tal-vettura tal-irmonk ta’ semitrejler, trejler ta’ trattur jew trejler b’fus ċentrali;
2)	tagħbija li ma tistax tinqasam għandha tirreferi għal tagħbija li, għall-iskopijiet tal-ġarr bit-triq, ma tistax tinqasam f’żewġ tagħbijiet jew iktar mingħajr infiq żejjed jew riskju ta’ ħsara u li, minħabba d-dimensjonijiet jew il-massa tagħha, ma tistax tinġarr minn vettura jew kombinazzjoni ta’ vetturi mingħajr ma jinqabżu l-limiti ġeneralment permissibbli għal mases jew dimensjonijiet fit-triq; tagħbija li ma tistax tinqasam tfisser ukoll kontenitur iddisinjat għall-ġarr fuq il-baħar li huwa esportat jew importat, jew vojt jew mgħobbi fis-sit tat-tluq, u li jkun għoli aktar minn 2.80 metri jew itwal minn 12.30 metri; jekk it-trasport tal-kontenitur imsemmi hawnhekk jeħtieġ li jinqabeż l-għoli ta’ 4.40 metri jew, b’mod korrispondenti, jinqabeż it-tul ta’ 23.00 metru jew il-limitu ġeneralment permissibbli għall-massa fit-triq f’vettura artikolata, il-kontenitur jitqies bħala oġġett li ma jistax jinqasam biss meta jkun il-pakkett ta’ oġġett li ma jistax jinqasam jew meta l-kontenitur jinġarr vojt;

Direttiva tal-Kunsill 96/53/EY; ĠU Edizzjoni Speċjali bil-Malti, Kap. 7, Vol. 2, p. 478.

3) il-Ministeru għandu jirreferi għall-Ministeru għat-Trasport u l-Komunikazzjoni;
4) tagħmir tax-xogħol għandu jirreferi għal magna li tista’ tiġi swiċċjata li tista’ tiġi konnessa ma’ vettura, li hija kompletament maqtugħa mill-art waqt il-ġarr bit-triq, u li ma tistax iddur madwar l-assi vertikali tagħha fir-rigward tal-vettura waqt it-trasport bit-triq;
5) id-Direttiva dwar id-dimensjonijiet u l-piżijiet għandha tirreferi għad-Direttiva tal-Kunsill 96/53/KE li tistabbilixxi għal ċerti vetturi tat-triq li jiċċirkolaw fi ħdan il-Komunità d-dimensjonijiet massimi awtorizzati fit-traffiku nazzjonali u internazzjonali u l-piżijiet massimi awtorizzati fit-traffiku internazzjonali, kif emendata mid-Direttiva (UE) 2015/719 tal-Parlament Ewropew u tal-Kunsill;
6) fjuwils alternattivi għandha tirreferi għall-fjuwils alternattivi msemmija fl-Artikolu 2 tad-Direttiva dwar id-dimensjonijiet u l-piżijiet;
7) fus direzzjonali: il-fus li r-roti tiegħu jistgħu jiddawru direttament jew indirettament fir-rigward tal-fus lonġitudinali tal-vettura biex tiġi ddeterminata d-direzzjoni tal-moviment tal-vettura;
8) fus manuvrabbli għandu jirreferi għal fus li għalih l-angolu direzzjonali tar-roti jinbidel biss minħabba l-interazzjoni ta’ forzi bejn ir-roti u l-wiċċ tat-triq; madankollu, fus li l-angolu direzzjonali tiegħu jinbidel ftit minħabba l-elastiċità tal-akkopjament tal-fus ma jitqiesx bħala fus manuvrabbli.

§ 13
Fus manuvrabbli
Jekk vettura jew trejler, li għalihom ma jkunu ġew ipprovduti jew speċifikati l-ebda rekwiżiti tekniċi għal apparat ta’ kontroll, ikollhom fus manuvrabbli mgħammar b’apparat li jiġi attwat mis-sedil tas-sewwieq jew apparat awtomatiku li jillokkja direttament l-istering, il-fus għandu jinżamm illokkjat meta wieħed isuq b’veloċità li taqbeż l-40 kilometru fis-siegħa.
Jekk il-fusien kollha ta’ vettura jkunu fusien manuvrabbli, il-pożizzjoni tal-ivvjaġġar għandha tkun parallela għall-karreġġjata fit-traffiku normali.

§ 17
L-użu ta’ apparat kontra ż-żliq fuq tajers ta’ vettura u vetturi rmunkati akkoppjati magħhom
It-tajers ta’ vettura u vettura rmunkata akkoppjata magħha jistgħu jkunu mgħammra bi msiemer irbattuti, ktajjen għall-borra jew apparat ieħor kontra ż-żliq ekwivalenti, li essenzjalment ma jagħmlux ħsara lill-wiċċ tat-triq. It-tajers bl-imsiemer irbattuti jistgħu jintużaw mill-1 ta’ Novembru sal-31 ta’ Marzu jew sa nhar it-Tnejn ta’ wara l-Għid, skont liema jiġi l-aħħar. Lil hinn minn dan il-perjodu, it-tajers bl-imsiemer irbattuti jistgħu jintużaw f’vetturi ta’ emerġenza, vetturi off-road u trejlers użati mill-Forzi tad-Difiża, vetturi ta’ manutenzjoni tat-triq u trejlers u vetturi tat-trasport tal-merkanzija. It-tajers bl-imsiemer irbattuti jistgħu jintużaw lil hinn mill-perjodu msemmi hawn fuq anke waqt trasferimenti temporanji relatati mal-kummerċ, it-tiswija u l-ispezzjoni teknika ta’ vetturi jew vetturi rmunkati, u fil-vetturi u l-vetturi rmunkati kollha jekk dan ikun neċessarju minħabba fit-temp jew il-kundizzjonijiet tat-triq.
Fil-każ ta’ trejler b’massa totali ta’ iktar minn 0.75 tunnellata iżda mhux iktar minn 3.5 tunnellata (il-kategorija O2), għandhom jintużaw tajers bl-imsiemer irbattuti, jekk il-vettura tal-irmonk tkun mgħammra b’tajers bl-imsiemer irbattuti.
Meta t-tajers bl-imsiemer irbattuti jintużaw f’karozza tal-passiġġieri, vettura kummerċjali ħafifa (kategorija M1 u N1) jew fi trejler b’massa totali ta’ mhux iktar minn 3.5 tunnellata (kategorija O1 u O2), dawn għandhom jitwaħħlu fuq kull rota, minbarra ż-żewġ roti ta’ roti doppji. In-numru ta’ msiemer irbattuti f’tipi differenti ta’ vettura jista’ jvarja b’mhux iktar minn 25 % min-numru ta’ msiemer irbattuti fit-tajer li għandha l-iktar imsiemer.
Meta tajer żejjed irid jintuża temporanjament f’vettura jew vettura rmunkata akkoppjata magħha minħabba ħsara fit-tajer, id-dispożizzjonijiet ta’ din it-taqsima m’għandhomx japplikaw għalih. Il-vettura għandha mbagħad tinstaq b’ħafna kawtela.
Fil-każ ta’ tajer bl-imsiemer irbattuti użat ta’ vettura tal-passiġġiera jew trakk ħafif, l-imsiemer irbattuti m’għandhomx joħorġu ‘l barra iktar minn 2.0 millimetri. Il-musmar irbattut jista’ joħroġ b’mhux aktar minn 2.5 millimetri fit-tajers użati għal trakk.
L-Aġenzija Finlandiża tat-Trasport u l-Komunikazzjonijiet tista’ tagħti deroga lil vettura individwali mill-perjodu permess tal-użu ta’ tajers bl-imsiemer irbattuti stabbilit fis-sottotaqsima 1.
Jekk il-massa totali fuq il-fus motorizzat jew il-fusien motorizzati tkun inqas minn 18 % tal-massa grossa kkombinata f’kombinazzjoni ta’ vettura b’massa li taqbeż l-44 tunnellata jew tul li jaqbeż it-18.75 metri, matul il-perjodu stabbilit fl-§ 16, is-sottotaqsima 2, il-vettura tal-irmonk għandha tkun mgħammra b’apparat li jista’ jtejjeb it-trazzjoni tal-bidu tal-vettura fuq uċuħ tat-triq li jiżolqu. Struttura li taffettwa l-funzjonament tad-differenzjal ta’ fus motorizzat wieħed ma titqiesx bħala tali apparat.
Jekk il-massa totali fuq il-fusien motorizzati ta’ kombinazzjoni ta’ vetturi li t-tul tagħhom taqbeż it-28 metru tkun taħt il-25 % tal-massa tal-kombinazzjoni tal-vetturi, matul il-perjodu stabbilit fl-§ 16, is-sottotaqsima 2 u bil-għan li titjieb il-kapaċità tal-bidu ta’ kombinazzjoni tal-vetturi fuq wiċċ tat-triq li tiżloq, il-vettura tal-irmonk għandha tkun mgħammra b’magni tal-ixkatlar jew ktajjen tal-borra awtomatiċi biex titjieb il-kapaċità tal-irmonk ta’ mill-inqas fus motorizzat wieħed jew il-fus użat bħala l-fus motorizzat b’veloċità baxxa.

§ 19 a
Massa massima fuq fusien jew bogies ta’ vettura jew kombinazzjoni ta’ vetturi
Meta vettura jew kombinazzjoni ta’ vetturi tinstaq fit-triq, il-massa fuq il-fus jew il-bogie jew il-massa totali tal-vettura ma tistax taqbeż il-valur imdaħħal fir-reġistru tat-trasport. Il-massa totali tal-kombinazzjoni ta’ vetturi ma tistax taqbeż is-somma tal-mases tal-vettura tal-irmonk u l-vettura rmunkata mdaħħla fir-reġistru tat-trasport, jew il-massa totali permessa għall-kombinazzjoni jekk tkun inqas mis-somma msemmija hawn fuq.
Waqt is-sewqan fuq wiċċ tat-triq li jiżloq, il-massa fuq il-fus jew il-bogie ta’ vettura meta tuża apparat li jgħolli l-fus jew funzjoni li tħaffef il-fus tista’ taqbeż temporanjament il-massa massima tal-fus jew tal-bogie permessa fit-triq jekk dan ikun meħtieġ sabiex tinkiseb qabda ta’ trazzjoni suffiċjenti u ma ssirx ħsara lit-triq.
[bookmark: _GoBack]Il-massa fuq il-fus u l-bogie ta’ vettura meta jintuża apparat li jgħolli l-fus jew funzjoni li tħaffef il-fus tista’ taqbeż temporanjament il-massa massima permessa fit-triq jekk din tkun meħtieġa sabiex tinkiseb manuvrabbiltà suffiċjenti. F’tali ħin, il-veloċità tas-sewqan ma tistax taqbeż it-30 kilometru fis-siegħa u l-massa fuq il-fus ma tistax taqbeż it-12-il tunnellata. Id-dispożizzjonijiet tal-§ 32b dwar l-istabbiltà meħtieġa ma japplikawx għal kombinazzjoni ta’ vetturi meta l-irfigħ tal-fus jitwettaq meta l-veloċità tas-sewqan tkun inqas minn 30 kilometru fis-siegħa.

§ 19b
L-użu fil-Finlandja ta’ vettura rreġistrata jew imqiegħda fiċ-ċirkolazzjoni fi Stat taż-ŻEE
Meta vettura rreġistrata jew imqiegħda fiċ-ċirkolazzjoni fi Stat Membru taż-Żona Ekonomika Ewropea, minn hawn ‘il quddiem imsejjaħ stat taż-ŻEE, tintuża fil-Finlandja, għandhom japplikaw id-dispożizzjonijiet ta’ dan il-kapitolu.
Jekk il-mases ġeneralment permissibbli ta’ vettura mqiegħda fiċ-ċirkolazzjoni fl-1993 jew wara jkunu jaqbżu l-valuri massimi pprovduti fid-Direttiva dwar il-Mases u d-Dimensjonijiet:
1)	mill-inqas fus wieħed ta’ bogie bi tliet fusien jew iktar għandu jkun fus direzzjonali;minflok fus direzzjonali, jista’ jintuża fus manuvrabbli li huwa llokkjat f’pożizzjoni li tikkorrispondi direttament mad-direzzjoni tas-sewqan f’veloċità ta’ 30 kilometru fis-siegħa jew iktar;
2)	fil-każ ta’ vettura rmunkata, mill-inqas wieħed fil-fusien ta’ bogie għandu jkun fus manuvrabbli jew direzzjonali, jekk id-distanza bejn il-fusien l-aktar imbiegħda ta’ bogie taqbeż iż-2.4 metri f’bogie b’żewġ fusien jew 2.8 metri f’bogie bi tliet fusien jew iktar;
3)	il-fus ta’ wara nett f’bogie b’żewġ fusien tat-trejler sħiħ għandu jkun biss fus manuvrabbli jekk ikun intwera li l-vettura tissodisfa r-rekwiżiti tekniċi msemmija fir-Regolament NU/KEE Nru 79;
4)	bogie ta’ semitrejler akkoppjat permezz ta’ konvertitur dolly għandu jkollu minimu ta’ żewġ fusien mhux manuvrabbli.
Is-somma tal-massa fuq il-fusien mhux manuvrabbli ta’ bogie bi tliet fusien jew iktar fil-vettura msemmija fis-sottotaqsima 2 hawn fuq għandha tkun mill-inqas 1.6 darbiet meta mqabbla mal-massa fuq il-fusien manuvrabbli. Dan ir-rekwiżit m’għandux japplika għall-vetturi li ntwerew li jikkonformaw mar-rekwiżiti tekniċi msemmija fir-Regolament tal-UNECE Nru 79.
Id-dispożizzjonijiet stabbiliti fis-sottotaqsimiet 2 u 3 hawn fuq m’għandhomx japplikaw għal vettura b’veloċità massima awtorizzata li ma taqbiżx l-40 kilometru fis-siegħa.

§ 20
Mases fuq fusien u bogies
Meta vettura bil-mutur jew trejler tinstaq fit-triq, il-massa fuq il-fus tagħha ma tistax taqbeż il-valuri li ġejjin:

	1) fus mhux motorizzat
	10 t

	2) fus motorizzat
	11.5 t



Meta vettura bil-mutur tinstaq fit-triq, il-massa fuq il-bogie tagħha ma tistax taqbeż il-valuri li ġejjin:

	1) bogie b’fus tandem meta l-ispazju bejn il-fusien ikun inqas minn 1.0 metru
	11.5 t

	2) bogie b’fus tandem meta l-ispazju bejn il-fusien ma jkunx inqas minn 1.0 metru iżda inqas minn 1.3 metri
	16 t

	3) bogie b’fus tandem meta l-ispazju bejn il-fusien ma jkunx inqas minn 1.3 metri iżda inqas minn 1.8 metri
	18 t

	4) bogie b’fus tandem meta l-ispazju bejn il-fusien ma jkunx inqas minn 1.3 metri iżda inqas minn 1.8 metri u kull fus motorizzat ikun mgħammar b’roti doppji u l-massa fuq kull fus ma taqbiżx id-9.5 tunnellati
	19 t

	5) bogie b’fus tandem meta l-ispazju bejn il-fusien ma jkunx inqas minn 1.3 metri iżda inqas minn 1.8 metri u l-fus motorizzat ikun mgħammar b’roti doppji u s-sospensjoni tal-arja jew sospensjoni rikonoxxuta bħala ekwivalenti għal sospensjoni tal-arja
	20 t

	6) bogie b’fus tandem meta l-ispazju bejn il-fusien ma jkunx inqas minn 1.3 metri iżda inqas minn 1.8 metri u l-fus motorizzat ikun mgħammar b’roti doppji u s-sospensjoni tal-arja jew sospensjoni rikonoxxuta bħala ekwivalenti għal sospensjoni tal-arja jew meta ż-żewġ fusien tal-bogie jkunu mgħammra b’roti doppji u l-massa ta’ fus wieħed ma taqbiżx l-10.5 tunnellati
	21 t

	7) bogie bi tliet fusien meta l-ispazju ta’ fusien suċċessivi jkun inqas minn 1.3 metri 
	21 t

	8) bogie bi tliet fusien meta l-ispazju ta’ fusien suċċessivi jkun mill-inqas 1.3 metri
	24 t

	9) bogie bi tliet fusien meta l-ispazju ta’ fusien suċċessivi ma jkunx inqas minn 1.3 metri u mill-inqas tnejn mill-fusien tal-bogie jkunu mgħammra b’roti doppji
	27 t



Meta jiġi ttrasportat trejler fit-triq, il-massa fuq il-bogie m’għandhiex taqbeż il-valuri li ġejjin:

	1) bogie b’fus tandem meta l-ispazju bejn il-fusien ikun inqas minn 1.0 metru
	11 t

	2) bogie b’fus tandem meta l-ispazju bejn il-fusien ma jkunx inqas minn 1.0 metru iżda inqas minn 1.3 metri
	16 t

	3) bogie b’fus tandem meta l-ispazju bejn il-fusien ma jkunx inqas minn 1.3 metri iżda inqas minn 1.8 metri
	18 t

	4) bogie b’fus tandem meta l-ispazju bejn il-fusien ma jkunx inqas minn 1.8 metri
	20 t

	5) bogie bi tliet fusien meta l-ispazju bejn fusien suċċessivi jkun inqas minn 1.3 metri
	21 t

	6) bogie bi tliet fusien meta l-ispazju bejn fusien suċċessivi ma jkunx inqas minn 1.3 metri
	24 t

	7) mill-inqas bogie b’erba’ fusien
	24 t

	8) mill-inqas bogie b’erba’ fusien meta l-ispazju bejn il-fusien suċċessivi ma jkunx inqas minn 1.3 metri
	27 t

	9) mill-inqas bogie b’erba’ fusien meta l-ispazju bejn il-fusien suċċessivi ma jkunx inqas minn 1.3 metri u l-ispazju tal-fusien l-aktar imbiegħda ma jkunx inqas minn 4.7 metri
	30 t

	10) mill-inqas bogie b’ħames fusien meta l-ispazju bejn il-fusien suċċessivi ma jkunx inqas minn 1.3 metri u l-ispazju bejn il-fusien l-aktar imbiegħda ma jkunx inqas minn 6.7 metri
	36 t



Il-massa fuq il-fusien suċċessivi ta’ bogie bi tliet fusien jew aktar ma tistax taqbeż il-massa massima awtorizzata fuq bogie b’numru korrispondenti ta’ fusien taħt is-sottotaqsimiet 2 jew 3. Il-massa fuq il-fusien ta’ bogie ma tistax taqbeż il-massa massima awtorizzata fuq il-fus stabbilita fis-sottotaqsima 1.
§ 21

Massa ta’ vettura

Meta tkun fit-triq, il-massa ta’ vettura ma tistax taqbeż il-valuri li ġejjin:

	1) vettura b’fus tandem li mhix karozza tal-linja jew kowċ
	18 t

	2) vettura bi tliet fusien
	25 t

	3) vettura bi tliet fusien, jekk il-fus tas-sewqan tagħha għandu roti doppji u huwa mgħammar b’sospensjoni tal-arja jew sospensjoni rikonoxxuta bħala ekwivalenti għal sospensjoni tal-arja, jew jekk kull fus ta’ wara tas-sewqan għandu roti doppji u l-massa fuq kull fus ma taqbiżx l-10.5 tunnellati
	26 t

	4) vettura bi tliet fusien b’żewġ fusien li għandhom roti doppji jew b’fus wieħed ta’ wara direzzjonali jew manuvrabbli u mgħammar b’tajers b’wisa’ nominali ta’ mill-inqas 385 millimetru, u l-fus direzzjonali għandu roti doppji u huwa mgħammar b’sospensjoni tal-arja jew sospensjoni rikonoxxuta bħala ekwivalenti għal sospensjoni tal-arja
	28 t

	5) karozza tal-linja artikolata bi tliet fusien
	28 t

	6) vettura b’erba’ fusien
	31 t

	7) vettura b’erba’ fusien, jekk il-fus tas-sewqan tagħha għandu roti doppji u huwa mgħammar b’sospensjoni tal-arja jew sospensjoni rikonoxxuta bħala ekwivalenti għal sospensjoni tal-arja, jew jekk kull fus ta’ wara tas-sewqan għandu roti doppji u l-massa fuq kull fus ma taqbiżx l-10.5 tunnellati
	35 t

	8) vettura b’ħames fusien
	42 t

	9) karozza tal-linja jew kowċ b’fus tandem
	19.5 t



Madankollu, il-massa ta’ vettura ma tistax taqbeż il-massa miksuba billi jiżdiedu dawn li ġejjin ma’ 20 tunnellata għal kull 0.10 metri li d-distanza bejn il-fusien l-aktar imbiegħda tal-vetturi taqbeż il-1.80 metri:

1) 320 kilogramma, jekk il-vettura jkollha erba’ fusien, 
2) 350 kilogramma, jekk il-vettura jkollha ħames fusien,
Mill-inqas 20 % tal-massa ta’ vettura għandha tinġarr mill-fus(ien) direzzjonali. Għal vettura tal-passiġġieri mgħobbija sal-massa permissibbli tagħha ta’ reġistrazzjoni/fis-servizz u bil-massa permissibbli sħiħa li tinġarr mill-fus ta’ wara, mill-inqas 30 % tal-massa grossa tal-vettura għandha tinġarr mill-fus ta’ quddiem.
Mill-inqas 25 % tal-massa tal-vetturi tal-kategorija M2, M3 u N għandha tinġarr mill-fus(ien) tas-sewqan.
Il-massa ta’ vettura li tuża fjuwils alternattivi tista’ taqbeż l-ammont massimu awtorizzat stabbilit fis-sottotaqsima 1, il-punti 1 sa 8, sal-punt li l-manifattur juri li ż-żieda fil-massa hija minħabba l-piż addizzjonali meħtieġ għall-fjuwil alternattiv. Il-piż addizzjonali ma jistax jaqbeż it-tunnellata.

§ 22
Massa ta’ trejler
Il-massa tat-trejler kollu ma tistax taqbeż il-valur miksub billi ma’ 20 tunnellata jiżdiedu 350 kilogramma għal kull 0.10 metri li d-distanza bejn il-fusien l-aktar imbiegħda tat-trejler tkun taqbeż il-1.80 metri.

§ 23
Massa ta’ kombinazzjoni ta’ vettura u trejler
Il-massa ta’ kombinazzjoni ta’ vettura misjuqa fit-triq ma tistax taqbeż il-valuri li ġejjin:

1) kombinazzjoni li tinkludi vettura bil-mutur u trejler b’fus ċentrali 	50 t

2)	kombinazzjoni li tinkludi vettura bil-mutur u semitrejler, kombinazzjoni li tinkludi vettura bil-mutur u trejler sħiħ, jew kombinazzjoni li tinkludi vettura bil-mutur u bosta trejlers:

erba’ fusien	36 t

ħames fusien 	44 t

sitt fusien 	53 t

seba’ fusien 	60 t

tmien fusien 	64 t

tmien fusien, jekk mill-inqas 65 % tal-massa tat-trejler jew tal-massa totali tat-trejlers tinġarr minn fusien b’roti doppji		68 t

disa’ fusien	69 t

mill-inqas disa’ fusien, jekk mill-inqas 65 % tal-massa tat-trejler jew tal-massa totali tat-trejlers tinġarr minn fusien b’roti doppji	76 t

għaxar fusien	74 t

mill-inqas ħdax-il fus	76 t

Meta jiġi kkalkulat in-numru ta’ fusien speċifikat fis-sottotaqsima 1, fus maqtugħ mill-art jew fus b’massa imposta ta’ inqas minn ħames tunnellati m’għandux jitqies fil-kombinazzjonijiet b’sitt fusien jew aktar.
Is-somma tal-mases fuq il-bogie ta’ wara nett tal-vettura tal-irmonk u l-bogie ta’ quddiem tat-trejler m’għandhiex taqbeż l-ammont miksub billi ma’ 20 tunnellata jiżdiedu 350 kilogramma għal kull 0.10 metru li bih l-ispazju tal-fusien l-aktar imbiegħda tal-bogies tkun jaqbeż il-1.80 metri.
Il-massa tal-kombinazzjoni ta’ vetturi ma’ massa li taqbeż l-44 tunnellata ma tistax taqbeż l-valur miksub billi ma’ 20 tunnellata jiżdiedu 320 kilogramma għal kull 0.10 metri li d-distanza bejn il-fusien l-aktar imbiegħda tat-trejler tkun taqbeż il-1.80 metri. Id-dispożizzjonijiet stabbiliti hawn fuq f’din is-sottotaqsima għandhom japplikaw ukoll għal kombinazzjoni ta’ vetturi li tikkonsisti minn vettura u semitrejler li jkunu parti mill-kombinazzjoni msemmija fis-sottotaqsima 1, il-punt 2, jekk il-massa tagħha taqbeż l-44 tunnellata.
F’kombinazzjoni ta’ vetturi b’massa li taqbeż l-40 tunnellata, id-distanza bejn il-fus ta’ wara tal-vettura u l-fus ta’ quddiem ta’ trejler b’massa li taqbeż l-10 tunnellati għandha tkun mill-inqas ta’ 3.00 metri.
Mill-inqas 15 % tal-massa tal-kombinazzjoni ta’ vetturi għandha tkun fuq il-fusien motorizzati tal-kombinazzjoni li tikkonsisti minn vettura u trejler wieħed jew aktar. Jekk il-massa tal-kombinazzjoni ta’ vetturi taqbeż it-68 tunnellata, mill-inqas 20 % tal-massa tal-kombinazzjoni ta’ vetturi għandha tkun fuq il-fusien motorizzati, u mill-inqas 9 % tal-massa tal-kombinazzjoni ta’ vetturi għandha tkun fuq il-fus direzzjonali ta’ vettura tal-irmonk.
Is-saħħa tal-magna għal kombinazzjoni ta’ vetturi b’massa li taqbeż l-44 tunnellata għandha tkun mill-inqas ta’ 5 kilowatts għal kull tunnellata tal-massa tal-kombinazzjoni.
Il-massa tal-kombinazzjoni tista’ taqbeż l-ammont massimu awtorizzat stabbilit fis-sottotaqsima 1 jekk il-kundizzjonijiet stabbiliti fl-§ 21, is-sottotaqsima 5 ta’ hawn fuq jiġu sodisfatti, sakemm vettura bil-mutur li tuża fjuwils alternattivi msemmija fl-istess sottotaqsima tkun parti mill-kombinazzjoni.

§ 23a
Derogi għall-massa ta’ kombinazzjoni ta’ vetturi involuta fit-trasport ta’ oġġetti perikolużi
B’deroga mill-§ 23(1), is-sottotaqsima 1, il-punt 2, jekk trasport huwa soġġett għall-Att dwar it-trasport ta’ oġġetti perikolużi (719/1994), il-piż massimu awtorizzat tal-kombinazzjoni tal-vettura għandu jkun
1) 60 tunnellata meta n-numru tal-fusien ikun mill-inqas sebgħa;
2) 64 tunnellata fil-każ ta’ kombinazzjoni ta’ vettura tal-irmonk b’mill-inqas tliet fusien u semitrejler b’mill-inqas ħames fusien;
3) 68 tunnellata, jekk
a) kombinazzjoni ta’ vetturi jkollha mill-inqas tmien fusien u l-vettura tal-irmonk tal-kombinazzjoni għandha mill-inqas erba’ fusien; jew
b) il-vettura tal-irmonk ta’ kombinazzjoni ta’ vetturi għandha mill-inqas tliet fusien u l-kombinazzjoni kkonċernata tinkludi vettura bil-mutur b’mill-inqas tmien fusien u żewġ semitrejlers.
F”kombinazzjonijiet ta’ vetturi b’mhux iktar minn tmien fusien b’massa ta’ iktar minn 64 tunnellata, mill-inqas 65 fil-mija tal-massa tat-trejler jew tal-massa totali tat-trejlers għandha tinġarr minn fusien b’roti doppji. Madankollu, ir-rekwiżit ma japplikax għal trasport bit-tank ta’ sustanzi perikolużi jekk l-ammont tas-sustanza perikoluża trasportata taqbeż il-5 tunnellati.
Id-dispożizzjonijiet tal-paragrafi 1 u 2 ta’ hawn fuq ma japplikawx għat-trasport tal-oġġetti f’imballaġġ, jekk l-ammont tas-sustanza perikoluża li qed tiġi trasportata ma jaqbiżx il-limiti stabbiliti jew stipulati skont l-att imsemmi fil-paragrafu 1 li jikkonċerna l-eżenzjonijiet relatati mal-ammont trasportat f’unità tat-trasport.
§ 24
It-tul tal-vettura, trejler jew kombinazzjoni tagħhom
It-tul tal-vettura ma jistax jaqbeż il-valuri li ġejjin:

	1) karozza tal-linja jew kowċ (kategoriji M2 u M3)
	13.50 m

	madankollu, b’mill-inqas tliet fusien
	15.00 m

	madankollu, jekk artikolati
	18.75 m

	madankollu, jekk il-vettura artikolata jkollha aktar minn taqsima artikolata waħda
	25.25 m

	2) vettura li mhix karozza tal-linja jew kowċ imsemmija fil-punt 1
	13.00 m



It-tul tat-trejler ma jistax jaqbeż il-valuri li ġejjin:
	1) id-distanza mill-fus vertikali tal-pern ewlieni tas-semitrejler sal-punt ta’ wara nett tat-trejler
	18.00 m

	2) Fil-każ ta’ trejler sħiħ użat f’kombinazzjoni ta’ vetturi ta’ tul ta’ iktar minn 22.00 metru, id-distanza mill-punt tad-dawrien tal-fusien ta’ quddiem sal-punt ta’ wara nett tat-trejler
	16.00 m

	3) mill-fus vertikali tal-pern ewlieni jew il-punt tad-dawran tal-fusien ta’ quddiem imsemmija fil-paragrafi 1 u 2 sa kwalunkwe punt ta’ quddiem tal-punt ikkonċernat, minbarra l-iżbarra tal-irmonk
	2.04 m

	4) kwalunkwe trejler minbarra dawk imsemmija fil-paragrafu 1 jew 2, minbarra l-iżbarra tal-irmonk
	12.50 m



It-tul tal-kombinazzjoni ta’ vetturi ma jistax jaqbeż il-valuri li ġejjin:

	1) il-kombinazzjoni ta’ karozza tal-passiġġiera jew karozza tal-linja (kategorija M) u trejler minbarra semitrejler, kif ukoll il-kombinazzjoni ta’ vann (kategorija N1) u trejler minbarra semitrejler
	18.75 m

	2) il-kombinazzjoni ta’ karozza tal-passiġġiera (kategorija M1) jew vann (kategorija N1) jew trakk tal-kategorija N2 u semitrejler, kif ukoll kwalunkwe kombinazzjoni ta’ vetturi minbarra dawk imsemmija fil-punti 1, 3, 4 jew 5
	16.50 m

	3) il-kombinazzjoni ta’ trakk tal-kategorija N3 u semitrejler
	23.00 m

	4) il-kombinazzjoni ta’ vettura bil-mutur minbarra dik imsemmija fil-punt 1 u trejler b’fus ċentrali 
	20.75 m

	5) il-kombinazzjoni ta’ trakk (kategoriji N2 u N3) minbarra dawk imsemmija fil-punti 2, 3 jew 4 u trejler wieħed jew iktar 
	34.50 m

	li minnhom is-somma tat-tulijiet interni taż-żona tat-tagħbija wara l-kabina fil-vettura tal-irmonk 
	29.24 m 



Jekk karozza tal-linja jew kowċ b’kaxxa tal-iskijjar jew tagħmir ieħor li jinqala’, it-tul tal-karozza tal-linja jew tal-kowċ u t-tagħmir imwaħħal ma jistax jaqbeż id-dimensjonijiet stabbiliti f’din it-taqsima.
Vetturi jew kombinazzjonijiet ta’ vetturi mgħammra b’tagħmir ajrudinamiku msemmi fl-Artikolu 8(b) tad-Direttiva dwar id-dimensjonijiet u l-piżijiet jistgħu jaqbżu d-dimensjonijiet stabbiliti f’din it-taqsima, minbarra t-tulijiet interni taż-żona tat-tagħbija, sakemm ir-rekwiżiti stabbiliti fid-direttiva jiġu sodisfatti. Id-dimensjonijiet jistgħu jinqabżu biss jekk dan ikun meħtieġ għall-akkoppjament ta’ tali tagħmir mal-parti ta’ wara ta’ vettura jew kombinazzjoni ta’ vetturi, u dan ma jistax jirriżulta f’żieda fid-daqs taż-żona tat-tagħbija.
Vetturi jew kombinazzjonijiet ta’ vetturi mgħammra b’kabini msemmija fl-Artikolu 9a tad-Direttiva dwar id-dimensjonijiet u l-piżijiet jistgħu jaqbżu d-dimensjonijiet stabbiliti f’din it-taqsima, minbarra t-tulijiet interni taż-żona tat-tagħbija, sakemm ir-rekwiżiti stabbiliti fid-direttiva jiġu sodisfatti. Jekk jinqabżu d-dimensjonijiet, ma jista’ ma jirriżultax f’żieda fid-daqs taż-żona tat-tagħbija.
Id-dimensjonijiet stabbiliti f’din it-taqsima jistgħu jinqabżu b’15 cm minn trejler jew kombinazzjoni ta’ vetturi li tista’ tintuża għall-ġarr ta’ kontenitur ta’ tul ta’ 45 pied jew kaxxa skambjabbli ta’ tul ta’ 45 pied bħala parti minn trasport intermodali msemmi fl-Artikolu 2 tad-Direttiva dwar id-dimensjonijiet u l-piżijiet.
Vetturi jew aċċessorji użati għat-tagħbija jistgħu jitwaħħlu wara ż-żona tat-tagħbija ta’ vetturi użati għat-trasport tal-oġġetti anki jekk il-vettura jew il-kombinazzjoni ta’ vetturi kkonċernata taqbeż it-tul massimu permissibbli fil-każ li:
1) iż-żona użata għat-trasport ta’ oġġetti ma tiżdiedx;
2) ma tinqabiżx kwalunkwe dimensjoni ġeneralment awtorizzata oħra minbarra t-tul;
3) ma tinqabiżx il-wisa’ tal-vettura użata għat-trasport ta’ oġġetti;
4) il-vettura li magħha jitwaħħlu vettura jew aċċessorju msemmi hawnhekk tissodisfa r-rekwiżiti stabbiliti jew stipulati għaliha fit-termini tal-protezzjoni ta’ wara kontra l-underrun;
5) ir-rekwiżiti tal-viżibbiltà u l-angoli tal-viżibbiltà tad-dwal u l-pjanċa ta’ wara tal-vettura jiġu sodisfatti jew mid-dwal u l-pjanċa tal-vettura stess jew dwal u pjanċa tal-vettura addizzjonali mwaħħla għal dan l-iskop; u
6) vettura jew aċċessorju mwaħħal wara l-vettura ma jkunx ta’ periklu.

§ 26
Il-manuvrabbiltà tal-kombinazzjonijiet ta’ vetturi
Kombinazzjoni ta’ vettura u semitrejler li ma taqbiżx is-16.50 metri fit-tul, kombinazzjoni ta’ trejler sħiħ jew trejler b’fus ċentrali li ma taqbiżx it-18.75 metri fit-tul u vettura jew kombinazzjoni msemmija fl-§ 24, is-sottotaqsimiet 5–7 hawn fuq għandhom ikunu jistgħu jimmanuvraw fuq kull naħa għal trajettorja ċirkolari kompleta ta’ 360° ġewwa żona definita minn żewġ ċrieki konċentriċi; iċ-ċirku ta’ barra għandu jkollu raġġ ta’ 12.50 metri u ċ-ċirku ta’ ġewwa raġġ ta’ 5.30 metri. Kombinazzjoni ta’ semitrejler għandha titqies li tkun tikkonforma ma’ dan ir-rekwiżit jekk id-distanza mill-ħames rota tal-pern ewlieni sal-linja taċ-ċentru tal-fusien ta’ bogie mhux manuvrabbli ma tkunx akbar minn

fejn L hija l-wisa’ tat-trejler.
Kombinazzjoni magħmula mill-vettura u trejler wieħed jew tnejn li taqbeż it-18.75 metri fit-tul għandha tkun tista’ ddur f’erja koperta b’raġġ ta’ barra ta’ 12.50 metri u raġġ ta’ ġewwa ta’ 2.00 metri. Fis-semitrejler jew it-trejler sħiħ użati f’din il-kombinazzjoni, id-distanza mill-pern ewlieni tal-ħames rota jew il-punt tal-pern tal-grupp ta’ quddiem tal-fusien sal-fus ta’ wara ta’ trejler b’fus wieħed jew sal-linja ċentrali tal-grupp ta’ fusien ta’ wara mhux manuvrabbli ta’ trejler b’aktar minn fus wieħed m’għandhiex taqbeż it-8.15 metri. Jekk il-fusien kollha ta’ wara ta’ trejler ikunu fusien direzzjonali jew jekk xi wħud mill-fusien ikunu fusien manuvrabbli, jew jekk il-fusien ta’ wara mal-ħames rota mwaħħla fuq ikunu jistgħu jitmexxew lura għal skopijiet ta’ akkoppjar mat-tieni semitrejler, id-dimensjonijiet imsemmija qabel jistgħu jaqbżu d-dimensjonijiet fil-kamp ta’ applikazzjoni tad-dispożizzjoni dwar il-manuvrabbiltà stabbilita f’din is-sottotaqsima.
Minkejja d-dispożizzjonijiet tas-sottotaqsima 2, kombinazzjoni magħmula minn vettura bil-mutur u trejler wieħed jew tnejn li jaqbżu t-18.75 metri fit-tul jew kombinazzjoni magħmula minn vettura bil-mutur u semitrejler li taqbeż is-16.50 metru fit-tul hija kapaċi ddur sabiex meta t-tarf ta’ barra tagħha jagħmel dawra ta’ 120° f’ċirku b’raġġ ta’ barra ta’ 12.50 metri u l-kombinazzjoni tal-vetturi tkompli dritt ’il quddiem, it-tarf ta’ ġewwa tal-kombinazzjoni tagħmel ark b’raġġ ta’ mill-inqas 4.00 metri. Kwalunkwe rokna ta’ wara tat-trejler ma tistax tiċċaqlaq iktar minn 0.80 metri lejn l-ark ta’ barra meta tibda din id-dawra. Jekk il-mozzjoni laterali tat-trejler imsemmija hawn fuq tkun inqas minn 0.80 metri, it-tarf ta’ ġewwa tal-kombinazzjoni tista’ tagħmel ark li r-raġġ tiegħu jkun iżgħar minn 4.00 metri bid-differenza li biha l-ispostament laterali tar-rokna ta’ wara jkun inqas minn 0.80 metri. Madankollu, it-tarf ta’ ġewwa tal-kombinazzjoni għandu jagħmel ark b’raġġ ta’ mill-inqas 3.7 metri. L-informazzjoni teknika tal-vettura u l-kombinazzjoni neċessarja biex tintwera l-konformità mar-rekwiżiti ta’ manuvrabbiltà għandha tinġarr matul it-trasport. Għal trasport li jdur skont din is-sottotaqsima, it-trasportatur u x-xufier għandhom jiżguraw li r-rotta użata għat-trasport tkun possibbli mingħajr ir-riskju li taħbat ma’ strutturi fuq in-naħat tal-karreġġjata.
Id-dimensjonijiet ta’ 16.50 metri u 18.75 metri tal-kombinazzjoni msemmija fis-sottotaqsimiet 1–3 ta’ hawn fuq ma jikkunsidrawx id-dimensjonijiet massimi awtorizzati maqbuża msemmija fl-§ 24, is-sottotaqsimiet 5 u 6.
Jekk fus ta’ bogie wieħed jew aktar mhux direzzjonali jew mhux manuvrabbli jiġu mgħammra b’apparat li jgħolli l-fus, għandhom jitqiesu l-pożizzjonijiet tal-apparat li jgħolli l-fus li jtejbu r-raġġ tad-dawrien b’veloċità baxxa meta jiġu applikati r-rekwiżiti speċifikati fis-sottotaqsimiet 1–3.

§ 27
L-applikabbiltà tad-dispożizzjonijiet dwar il-mases u d-dimensjonijiet għal vetturi oħra
Il-mases u d-dimensjonijiet prinċipali tal-vetturi u tal-kombinazzjonijiet ta’ vetturi minbarra dawk imsemmija fl-§§ 20–23, 23a, 24 u 25 huma, minbarra d-derogi stabbiliti fl-§§ 27a u 28–30, soġġetti għad-dispożizzjonijiet tal-§§ 19a, 20–23, 23a, 24, 25 u 27a dwar il-vetturi bi struttura b’devjazzjoni minima. Madankollu, l-§ 27a jistabbilixxi d-dimensjonijiet prinċipali ta’ mutur, moped, triċiklu, kwadriċiklu u kwadriċiklu ħafif. L-§ 24, is-sottotaqsima 3, il-punti 1 u 3–5 ma japplikawx għall-kombinazzjoni ta’ trattur u trejler.
Il-massa massima awtorizzata ta’ vettura mgħammra b’binarji tal-metall hija 20 tunnellata.

§ 32
Il-vetturi rmunkati li għandhom jiġu akkopjati ma’ vettura
Trejler b’fus ċentrali fil-kategorija O1 jew O2, semitrejler fil-kategorija O2 jew trejler sħiħ fil-kategorija O2 jista’ jiġi akkoppjat ma’ karozza tal-passiġġiera u vann (kategoriji M1 u N1) kif ukoll ma’ vettura bi skop speċjali. Sistema tal-ibbrejkjar ta’ semitrejler jew trejler sħiħ akkoppjat ma’ karozza tal-passiġġiera jew vann għandha tkun adegwata għal tali akkoppjament u tissodisfa r-rekwiżiti tekniċi fis-seħħ fiż-żmien li fih it-trejler intuża għall-ewwel darba jew f’data suċċessiva. Semitrejler jew trejler sħiħ akkoppjat ma’ karozza tal-passiġġiera jew vann u użat qabel l-1 ta’ Jannar 2011 għandu jissodisfa r-rekwiżiti tekniċi għal sistema tal-ibbrejkjar fis-seħħ fl-1 ta’ Jannar 2011 jew iktar tard.
Trejler b’fus ċentrali jew trejler sħiħ b’fus tandem jista’ jiġi akkoppjat ma’ karozza tal-linja jew kowċ (kategoriji M2 u M3).
Dawn li ġejjin jistgħu jiġu akkoppjati ma’ trakk (kategoriji N2 u N3):
1) semitrejler;
2) trejler b’fus ċentrali;
3) trejler sħiħ;
4) konvertitur dolly b’semitrejler akkoppjat miegħu;
5) semitrejler b’semitrejler akkoppjat miegħu;
6) semitrejler bi trejler b’fus ċentrali akkoppjat miegħu;
7) semitrejler bi trejler sħiħ akkoppjat miegħu;
8) semitrejler b’konvertitur dolly akkoppjat miegħu li huwa akkoppjat ma’ semitrejler;
9) konvertitur dolly b’semitrejler akkoppjat miegħu li għandu semitrejler akkoppjat miegħu;
10) trejler sħiħ b’semitrejler akkoppjat miegħu;
11) semitrejler b’semitrejler akkoppjat miegħu li għandu trejler b’fus ċentrali akkoppjat miegħu.
Jekk it-tul tal-kombinazzjoni ta’ vetturi mhux mgħobbija msemmija fis-sottotaqsima 3 hawn fuq jaqbeż it-22.00 metru, il-vetturi kollha fil-kombinazzjoni għandu jkollhom sistema antilokk tal-ibbrejkjar.

§ 32a
Il-massa tal-akkoppjar ta’ vetturi rmunkati
Il-massa tal-akkoppjar ta’ vetturi rmunkati għajr dawk imsemmija fl-§ 34 ma tistax taqbeż l-iżgħar minn dawn il-mases li ġejjin:
1) massa massima rmunkata teknikament awtorizzata bbażata fuq l-istruttura u l-kapaċità tal-vettura u s-saħħa tal-mezz tal-akkoppjar;
2) jekk il-vettura rmunkata tkun bla brejk, nofs il-massa tal-vettura tal-irmonk, li ma taqbiżx 0.75 tunnellata, jew, fil-każ ta’ apparat irmunkat, mhux aktar minn nofs il-massa vera tal-vettura tal-irmonk tal-kategorija N2 jew N3;
3) jekk il-vettura rmunkata li tkun akkoppjata ma’ vettura b’massa massima awtorizzata ta’ reġistrazzjoni/fis-servizz li ma taqbiżx it-3.5 tunnellati tkun mgħammra bi brejkijiet tat-tip overrunning, il-massa massima awtorizzata ta’ reġistrazzjoni/fis-servizz tal-vettura tal-irmonk; jew, jekk il-vettura tal-irmonk hija vettura tal-kategorija M1G jew N1G, 1.5 darbiet il-massa massima awtorizzata ta’ reġistrazzjoni/fis-servizz tal-vettura tal-irmonk, madankollu ma taqbiżx it-3.5 tunnellati;
4) jekk it-trejler li għandu jiġi akkoppjat ma’ vettura b’massa massima awtorizzata ta’ reġistrazzjoni/fis-servizz ta’ aktar minn 3.5 tunnellati jkun mgħammar bi brejkijiet tat-tip overrunning, 3.5 tunnellati;
5) jekk il-vettura rmunkata li tkun akkoppjata ma’ vettura mhijiex semitrejler jew apparat ekwivalenti rmunkat hija mgħammra b’sistema ta’ bbrejkjar kontinwu, 1.7 darbiet il-massa massima awtorizzata ta’ reġistrazzjoni/fis-servizz tal-vettura tal-irmonk;
6) jekk trejler(s) mhux mgħobbi jkun akkoppjat ma’ vettura b’massa massima awtorizzata ta’ reġistrazzjoni/fis-servizz li taqbeż it-3.5 tunnellati biex tifforma kombinazzjoni ta’ aktar minn 22.00 metru fit-tul, 2.5 darbiet il-massa massima awtorizzata ta’ reġistrazzjoni/fis-servizz tal-vettura tal-irmonk.

Il-massa fuq il-bogie ta’ semitrejler m’għandhiex tkun iktar minn 1.7 darbiet il-massa ġeneralment permissibbli ta’ vettura tal-irmonk.

§ 32b
Ir-rekwiżit ta’ stabbiltà għall-kombinazzjonijiet ta’ vetturi
Kombinazzjoni ta’ vetturi mgħobbija sal-massa massima ġeneralment awtorizzata msemmija fl-§ 32(3)(7–11) hawn fuq għandha, fit-termini tad-dimensjonijiet tagħha, tkun ekwivalenti għal kombinazzjoni li għandha valur massimu ta’ awmentazzjoni ta’ 1.90 għall-veloċità ta’ spostament angolari vertikali u valur massimu ta’ awmentazzjoni ta’ 4.00 għal aċċelerazzjoni laterali mkejla fiċ-ċentru tal-massa tat-tagħbija li tinsab 1.3 metri ’l fuq mill-art taż-żona tat-tagħbija u b’veloċità tas-sewqan ta’ 80 kilometri fis-siegħa f’testijiet tas-sewqan li jikkonformaw mal-istandard ISO 14791 jew f’simulazzjonijiet ekwivalenti.
L-ispeċifikazzjonijiet tekniċi meħtieġa tal-vettura għandhom jitwettqu waqt it-trasport biex tintwera l-konformità mar-rekwiżit ta’ stabbiltà stabbilit fis-sottotaqsima 1.

§ 33
L-akkoppjar ta’ vetturi u trejlers
Meta trejler jiġi akkoppjat ma’ vettura tal-irmonk, għandu jiġi żgurat li:
1) l-istrutturi tal-vettura tal-irmonk u l-vettura rmunkata mhumiex f’kuntatt ma’ xulxin waqt l-operazzjonijiet normali tas-sewqan;
2) is-sewwieq għandu kamp viżiv ċar mal-ġnub tal-vettura bil-mutur u t-trejler(s) u jista’ josserva traffiku ieħor li ġej minn wara;
3) il-brejkijiet u d-dwal tat-trejler(s) joperaw skont ir-regolamenti;
4) il-brejkijiet pnewmatiċi tal-vettura bil-mutur u t-trejler(s) ikunu ġew aġġustati biex ikunu kompatibbli ma’ xulxin skont ir-regolamenti.
Flimkien mad-dispożizzjoni stabbilita fis-sottotaqsima 1 ta’ hawn fuq, il-kombinazzjoni ta’ vettura u semitrejler li taqbeż l-20.00 metru fit-tul u kombinazzjonijiet ta’ vetturi oħra li jaqbżu t-28.00 metru fit-tul għandu jkollhom:
1) apparati għall-viżjoni indiretta li jippermettu lis-sewwieq li jara n-naħa tal-kurva ta’ ġewwa tal-kombinazzjoni u ż-żona ta’ ħdejha waqt dawra msemmija fl-§ 26, is-sottotaqsima 2 jew 3 meta ddur lejn kwalunkwe naħa;
2) sistema tal-ibbrejkjar ta’ emerġenza sofistikata u sistema ta’ twissija ta’ ħruġ mill-korsiji fil-vettura tal-irmonk;
3) sistema elettronika ta’ kontroll tal-istabbiltà u brejkijiet operati elettronikament fil-vetturi kollha fil-kombinazzjoni;
4) l-informazzjoni dwar il-massa fuq kull fus wieħed u bogie bis-sewwieq; l-informazzjoni hija meħtieġa biss għall-fus ta’ quddiem tal-vettura tal-irmonk jekk il-fus ikun mgħammar b’sospensjoni tal-arja.
Il-vetturi bil-mutur b’erba’ fusien jew iktar, vetturi fil-kategorija N3G, u kombinazzjonijiet ta’ trakk u żewġ semitrejlers mhumiex, madankollu, meħtieġa li jkunu mgħammra b’sistema tal-ibbrejkjar ta’ emerġenza u sistema ta’ twissija ta’ ħruġ mill-korsiji msemmija fis-sottotaqsima 2, paragrafu 2 ta’ hawn fuq jew b’sistema elettronika ta’ kontroll tal-istabbiltà msemmija fil-paragrafu 3.
L-ispeċifikazzjonijiet tekniċi meħtieġa tal-vettura għandhom jitwettqu waqt it-trasport biex tintwera l-konformità mar-rekwiżiti stabbilti fis-sottotaqsima 2.

§ 36
L-akkoppjar ta’ vetturi rmunkati ma’ magni tax-xogħol motorizzati u vetturi off-road
Vettura rmunkata, karavan jew apparat irmunkat ekwivalenti jista’ jiġi akkoppjat ma’ magna tax-xogħol motorizzata meta l-vettura rmunkata tintuża għat-trasport ta’ fjuwil u lubrikant għall-magna tax-xogħol kif ukoll tagħmir u aċċessorji relatati max-xogħol. Il-massa konnessa tal-vettura rmunkata ma tistax taqbeż il-massa mingħajr tagħbija tal-magna tax-xogħol motorizzata.
Magna tax-xogħol motorizzata użata bħala trattur tal-irmonk tista’ tiġi akkoppjata ma’ vettura/i rmunkata/i biex tittrasferixxi trejlers jew kontenituri mhux mgħobbija jew mgħobbija meta tintuża fil-port jew f’żona tat-terminal.
Trejler jista’ jiġi akkoppjat ma’ vettura off-road jekk il-massa konnessa tiegħu ma jkunx aktar minn 1.5 darbiet il-massa mingħajr tagħbija tal-vettura off-road.

§ 45
It-trasport ta’ oġġetti
Vettura ma tistax tiġi mgħobbija b’tali mod li t-tagħbija testendi lateralment barra mill-karozzerija jew iż-żona tat-tagħbija tal-vettura. Jekk il-vettura m’għandhiex karozzerija, it-tagħbija fiż-żona tat-tagħbija tista’ taqbeż il-wisa’ tal-vettura kif imkejla fil-fus ta’ quddiem b’massimu ta’ 0.35 metru. Madankollu, il-limitazzjoni ma tapplikax għat-trasport ta’ dgħajsa.
Taħt il-limiti massimi awtorizzati tat-tul għal vetturi u kombinazzjonijiet ta’ vetturi, it-tagħbija tista’ testendi ‘l quddiem mill-faċċata b’mhux aktar minn metru u wara b’mhux aktar minn żewġ metri lil hinn mill-aktar punt imbiegħed fuq wara tal-vettura. Jekk kombinazzjoni ta’ vetturi ma tissodisfax ir-rekwiżit ta’ manuvrabbiltà fl-§ 26(1) jew (2), it-tagħbija tista’, madankollu, testendi b’mhux aktar minn metru lil hinn mill-aktar punt imbiegħed tal-vettura fuq in-naħa ta’ wara. Madankollu, it-tagħbija fuq vettura tista’ taqbeż t-tul massimu awtorizzat għal wara meta t-trejler ikun akkoppjat mal-vettura. Barra minn hekk, it-tagħbija tista’ taqbeż it-tul massimu awtorizzat għall-vettura tal-irmonk waqt trasferimenti qosra relatati mat-tagħbija u l-ħatt. Ir-rekwiżit biex jinqabeż it-tul massimu awtorizzat huwa li l-proċedura tat-tagħbija ma toħloq l-ebda riskju li t-tagħbija preżenti fil-vettura tal-irmonk tolqot lit-trejler jew it-tagħbija preżenti fit-trejler. F’aspetti oħra wkoll, il-proċedura tat-tagħbija m’għandhiex tkun ta’ riskju għas-sikurezza tat-traffiku.
Il-massa tal-oġġetti trasportati fuq is-saqaf ta’ karozza tal-passiġġiera (kategorija M1) tista’, fi ħdan il-limiti tal-mases awtorizzati tal-vettura, tkun mhux aktar minn 10 % tal-massa mingħajr tagħbija tal-vettura.
Ċiklu b’żewġ roti jista’ jintuża biex jittrasporta massimu ta’ 50 kg ta’ oġġetti, u ċiklu b’mill-inqas tliet roti jista’ jintuża biex jittrasporta 100 kg ta’ oġġetti. Madankollu, għal ċiklu maħsub għall-ġarr tal-oġġetti, il-massa kombinata tal-persuni u l-oġġetti, skont il-massa totali permessa mill-manifattur, ma tistax taqbeż il-250 kilogramma, jekk il-kontrollabbiltà taċ-ċiklu maħsub għall-ġarr tal-oġġetti u t-trejler tiegħu tiġi żgurata permezz ta’ roti żejda jew apparati tal-ibbrejkjar jew soluzzjonjiet oħra mill-manifattur.
Bl-eċċezzjoni tat-trasport bi trejler imsemmija fl-§ 36(1), magna tax-xogħol motorizzata ma tistax tintuża għat-trasport ħlief trasport imwettaq fis-sit tax-xogħol u derivat mill-użu maħsub reali tal-magna tax-xogħol.
Fil-każ ta’ vettura elettrika ħafifa, il-massa kombinata ta’ persuni u oġġetti tista’ tkun f’konformità mal-massa massima awtorizzata notifikata mill-manifattur, b’mhux iktar minn 250 kilogramma.
Il-massa kombinata ta’ persuni u oġġetti ma tistax taqbeż il-massa massima awtorizzata notifikata mill-manifattur. Madankollu, il-massa kombinata ta’ persuni u oġġetti f’vettura maħsuba għall-ġarr ta’ oġġetti ma tistax taqbeż:
1) 375 kilogramma fil-każ ta’ moped bi tliet roti ddisinjat għal skopijiet ta’ utilità jew kwadrimobbli ħafif għal skopijiet ta’ utilità;
2) 675 kilogramma fil-każ ta’ kwad tat-triq jew kwad off-road;
3) 1 075 kilogramma fil-każ ta’ triċiklu kummerċjali jew kwadrimobbli tqil għal skopijiet ta’ utilità.

§ 46
Il-pożizzjonar tat-tagħbija
It-tagħbija għandha tkun unità konsistenti u mqiegħda baxxa kemm jista’ jkun. Iċ-ċentru tat-tagħbija għandu jkun baxx kemm jista’ jkun u jkun jinsab ħdejn il-linja ċentrali lonġitudinali tal-vettura. F’kombinazzjoni ta’ vettura u ta’ aktar minn trejler wieħed, it-tagħbija għandha tiġi pożizzjonata kemm jista’ jkun qrib il-parti ta’ quddiem, filwaqt li titqies il-kombinazzjoni sħiħa. Vettura ma tistax titgħabba b’tali mod li ċ-ċentru tal-gravità tal-vettura jkun ogħla minn dak teknikament permissibbli għall-vettura.
Sa fejn possibbli, it-tagħbija għandha tkun appoġġjata għall-aċċess minn quddiem għaż-żona tat-tagħbija. Kwalunkwe partijiet li jaqtgħu fit-tagħbija għandhom iħarsu lura.
Trejler b’fus ċentrali għandu jkun mgħobbi sabiex jeżerċita forza ’l isfel fil-mekkaniżmu tal-akkoppjar tal-vettura tal-irmonk. Il-forza li tagħfas ’l isfel ma tistax taqbeż 10 fil-mija tal-massa permissibbli għall-fusien tat-trejlers jew forza ekwivalenti għall-massa ta’ 1 000 kilogramma, skont liema forza tkun iżgħar. Il-forza ’l isfel ma tistax tkun iktar mill-forzi awtorizzati għall-vetturi akkoppjati jew mekkaniżmi tat-tqabbid.

§ 51b
L-immarkar għal kombinazzjonijiet twal ta’ vetturi
Kombinazzjoni ta’ vetturi li taqbeż il-15.5 metri fit-tul, magħmula minn trakk u trejler(s), għandu jkollha pjanċa tal-immarkar komparabbli mal-verżjoni oriġinali tar-Regolament tal-NU/KEE Nru 70, kif emendat bl-aħħar serje ta’ emendi. Alternattivament, tista’ titwaħħal pjanċa tal-immarkar mal-kombinazzjoni ta’ vetturi. Id-dimensjonijiet ta’ din il-pjanċa tal-immarkar għandhom ikunu mill-inqas 0.30 metri x 0.80 metri, u għandu jkollha l-immaġni sewda ta’ kombinazzjoni ta’ vetturi fuq sfond retroriflettiv isfar u bordura ħamra fluworexxenti jew retroriflettiva wiesgħa 25 millimetru, li taħtha tista’ tiġi indikata l-kombinazzjoni.
Minbarra d-dispożizzjonijiet imsemmija qabel stabbiliti fis-sottotaqsima 1 hawn fuq, il-kombinazzjoni ta’ trakk u semitrejler li taqbeż it-18.75 metri fit-tul u kombinazzjonijiet ta’ vetturi oħra li jaqbżu l-25.25 metri fit-tul għandu jkollhom immarkar tal-kontorn retroriflettiv fuq il-ġenb tal-vetturi u fanali li jimmarkaw il-kontorn tat-tarf mhux obbligatorji msemmija fil-paragrafu 6.13 tar-Regolament tal-NU/KEE Nru 48, li jitwaħħlu fuq l-aħħar trejler.
Kombinazzjoni ta’ vetturi li taqbeż il-25.25 metri fit-tul għandu jkollha pjanċa tal-immarkar ta’ mill-inqas 0.45 metri2. Il-kulur u l-karatteristiċi retroriflettivi tagħha għandhom ikunu skont ir-rekwiżiti tar-Regolament tal-NU/KEE Nru 70, u għandha turi t-test bil-Finlandiż “PITKÄ”, jew il-kelma korrispondenti bl-Iżvediż jew bl-Ingliż, miktuba b’ittri kapitali għolja mill-inqas 200 mm. Barra minn hekk, il-pjanċa jista’ jkun fiha l-immaġni ta’ kombinazzjoni ta’ vettura bl-iswed, b’indikazzjoni tat-tul tal-kombinazzjoni taħtha. Il-pjanċa msemmija f’din is-sottotaqsima tista’ tinbidel għal pjanċa skont is-sottotaqsima 1.

§ 52
L-approvazzjoni ta’ vetturi u kombinazzjonijiet ta’ vetturi li għandhom jitqiegħdu fiċ-ċirkolazzjoni permezz ta’ deroga mid-dispożizzjonijiet dwar id-dimensjonijiet u l-mases
L-Aġenzija Finlandiża għat-Trasport u l-Komunikazzjonijiet tista’ tagħti eċċezzjoni mid-dispożizzjonijiet tal-§§ 20, 21, 23, 23a, 24-26, 31, 32, 32 a u 32b lil vettura individwali bil-mutur jew kombinazzjoni ta’ vetturi jekk dan ikun meħtieġ bil-għan li tiġi ttestjata teknoloġija ġdida, għall-iżvilupp ta’ prodott jew raġuni speċjali oħra. Barra minn hekk, l-eżenzjoni m’għandhiex tipperikola s-sikurezza fit-toroq u m’għandhiex tfixkel il-kompetizzjoni. L-eżenzjoni tista’ tingħata għal perjodu fiss u tista’ tkun soġġetta għal xi kundizzjonijiet.

§ 57
Dispożizzjonijiet tranżizzjonali

Il-projbizzjoni tat-tħaddim ta’ magna fuq idle msemmija fl-§ 5 tad-digriet tapplika għal vetturi ta’ emerġenza u vetturi bil-mutur fit-trasport soġġetti għall-awtorizzazzjoni mill-1 ta’ Ottubru 1993.
Vettura b’erba’ fusien li tqiegħdet l-ewwel darba fiċ-ċirkolazzjoni qabel l-1 ta’ Jannar 1994 imsemmija fl-§ 21, is-sottotaqsima 1, il-punt 6 tad-digriet hija soġġetta għad-dispożizzjonijiet dwar il-massa tal-vettura li kienu fis-seħħ fil-31 ta’ Diċembru 1993. Vettura mqiegħda fiċ-ċirkolazzjoni qabel id-data t’hawn fuq għandha tissodisfa wkoll id-dispożizzjonijiet dwar il-massa totali sospiża bejn il-fusien l-aktar imbiegħda ta’ vettura bil-mutur fis-seħħ fil-31 ta’ Diċembru 1993.
Vettura aċċettata fiċ-ċirkolazzjoni jew, jekk ma tkunx meħtieġa aċċettazzjoni separata, użata fit-trasport qabel id-dħul fis-seħħ ta’ dan id-digriet tista’ tkompli tintuża fit-trasport skont il-kondizzjonijiet stabbiliti fid-dispożizzjonijiet u r-regolamenti fis-seħħ fil-mument tad-dħul fis-seħħ ta’ dan id-digriet jew stipulat f’dan id-digriet.
————
Dan id-digriet għandu jidħol fis-seħħ fil-21 ta’ Jannar 2019.
Jekk it-trejler jitqiegħed fiċ-ċirkolazzjoni qabel l-1 ta’ Jannar 2019, l-§ 22 tad-digriet għandu japplika mill-1 ta’ Jannar 2024.
Jekk it-trejler jitqiegħed fiċ-ċirkolazzjoni qabel l-1 ta’ Jannar 2019, ir-rekwiżit għal programm ta’ stabbiltà elettronika stabbilit fl-§ 33, is-sottotaqsima 2, il-punt 3 tad-digriet għandu japplika mill-1 ta’ Jannar 2024.
Irrispettivament mid-dispożizzjonijiet fl-§ 23, is-sottotaqsima 1 rigward il-kombinazzjoni tal-vettura u s-semitrejler, id-dispożizzjonijiet rigward il-massa tal-kombinazzjoni tal-vettura u s-semitrejler fis-seħħ fil-ħin tad-dħul fis-seħħ ta’ dan id-digriet jistgħu jiġu applikati għall-kombinazzjoni tal-vettura u s-semitrejler sal-31 ta’ Diċembru 2023, jekk it-trejler ikun tqiegħed fiċ-ċirkolazzjoni qabel l-1 ta’ Jannar 2019.
Jekk il-vettura tal-irmonk jew il-vettura rmunkata jitqiegħdu fiċ-ċirkolazzjoni qabel l-1 ta’ April 2019, il-kombinazzjoni ta’ vetturi magħmula minn vettura u trejler jew bosta trejlers għandha tikkonforma mar-rekwiżit għas-somma tal-mases li jġorr il-bogie ta’ wara nett ta’ vettura tal-irmonk u l-bogie ta’ quddiem nett ta’ trejler stabbilit fl-§ 23, is-sottotaqsima 3 mill-1 ta’ Jannar 2024.

Helsinki, l-10 ta’ Jannar 2019
Ministru għat-Trasport u l-Komunikazzjonijiet Anne Berner
Speċjalista Aino Still

